
“Poytaxt Bank” aksiyadorlik jamiyati tomonidan jismoniy shaxslarga kredit ajratish TARTIBIga 
6-ilova

	
	
	Ushbu joyga kreditning toʻliq miqdori “Times New Roman” 14 oʻlchamli shriftdan kam boʻlmagan holda, raqam va soʻzlar bilan yoziladi



Mikroqarz shartnomasi № ____

202__-yil “___” ______                                                                                        Toshkent shahri

“Poytaxt Bank” AJ Amaliyot boshqarmasi nomidan, “Poytaxt Bank” AJ manfaatlarini koʻzlab 20__-yil ___-________dagi ___-sonli Ishonchnomaga asosan harakat qiluvchi, Amaliyot boshqarmasi boshligʻi ________________ (keyingi oʻrinlarda Bank deb yuritiladi) bir tarafdan, va 20__-yil ___-________da _______________IIV tomonidan berilgan _________-raqamli (pasport/ID karta/boshqa hujjat)ga asosan harakat qiluvchi “____________________________” (qarz oluvchining F.I.SH.) Oʻzbekiston Respublikasi fuqarosi (keyingi oʻrinlarda “Qarz oluvchi” deb yuritiladi) ikkinchi tarafdan, birgalikda “Taraflar” deb yuritiladi mazkur shartnomani oʻzaro kelishuviga muvofiq quyidagilar haqida tuzdilar:

1. Shartnoma predmeti
1.1. [bookmark: _Hlk190790578][bookmark: _Hlk190790473]“Poytaxt Bank” AJ Boshqaruvining 20___ yil ___-________dagi ____-sonli Qarori bilan tasdiqlangan ““Poytaxt Bank” AJ tomonidan jismoniy shaxslarga kredit ajratish Tartibi” va Kredit pasportiga asosan, Bank Qarz oluvchiga mikroqarz (keyingi oʻrinlardi kredit yoki qarz deb yuritiladi) mablagʻi ajratadi, Qarz oluvchi esa kredit berishning umumiy qoidalariga rioya etgan holda mikroqarzdan foydalanadi. 
1.2. Ilgari olingan kreditlar (qarzlar) boʻyicha soʻndirilmagan muddati oʻtgan qarzdorlik mavjud boʻlgan taqdirda yangi mikromoliyaviy xizmatlar koʻrsatish taqiqlanadi.
1.3. Taraflar kredit shartnomasi boʻyicha qarzning asosiy summasini qaytarish va (yoki) foizlarni toʻlash muddatlarini buzganda va boshqa hollarda, Bank va Qarz oluvchi pochta xizmatidan foydalanish usulida nizoni sudgacha hal qilish yuzasidan oʻz talablarini yuborilishini kelishib oldilar. 

2. Asosiy tushunchalar
2.1 Ushbu Shartnoma matni boʻyicha keyingi oʻrinlarda uchraydigan barcha atamalar, agar kontekstdan boshqa maʼno kelib chiqmasa, ushbu boʻlimda bayon qilingan maʼnolarni anglatadi:
mikroqarz - qarz oluvchining toʻlov qobiliyatiga bogʻliq, ammo 100 mln. soʻmdan oshib ketmaydigan miqdorda Oʻzbekiston Respublikasi milliy valyutasida naqd yoki bank kartasiga nadq pulsiz koʻrinishda, shu jumladan bank kartasi debet yoki kredit kartasi shaklida taqdim qilinadigan maqsadsiz mablagʻlar.
qarz oluvchi jismoniy shaxs – mikroqarz olish uchun murojaat qilgan kunida 
oʻn sakkiz (18)  yoshga toʻlgan va pensiya yoshidan oshmagan doimiy ish joyi va doimiy daromadga ega boʻlgan, toʻlov qobiliyat hamda qonunchilikda talab etilgan miqdordan kam boʻlmagan, ajratilgan kreditni kredit shartnomasida belgilangan shartlarda qaytarish majburiyatini olgan jismoniy shaxslar;
kafil - kredit boʻyicha foizlarni toʻlash va asosiy qarzni qaytarishda ishtirok etadigan qarz oluvchining oila aʼzolari, yaqin qarindoshlari va/yoki uchinchi shaxs;
kredit foiz va stavkasi miqdori - mazkur shartnomada koʻrsatilgan miqdorda belgilanadigan kreditdan foydalanganlik uchun toʻlov;
kredit boʻyicha qarzdorlik - Qarz oluvchi nomiga ochilgan tegishli hisobvaraqlardagi toʻliq kredit summasi yoki Qarz oluvchi tomonidan ishlatilgan kreditning qoldigʻi va kreditdan foydalanganlik uchun hisoblangan foizlar;
kredit boʻyicha taʼminot - sugʻurta tashkilotining kredit qaytmaslik xatari sugʻurta polisi va uchinchi shaxslarning kafilligi;
kreditdan foydalanish davri - Qarz oluvchi kredit resurslarini oʻzlashtirish huquqiga ega boʻlgan, ushbu Shartnomada belgilangan davr;
kredit berish sanasi - ushbu Shartnoma doirasida tushuniladigan, Qarz oluvchining kredit hisobvaragʻidan tegishli kredit summasini sotuvchining tegishli hisobvaragʻiga oʻtkazilgan sana;
kreditni toʻlash (qaytarish) sanasi - ushbu Shartnoma doirasida tushuniladigan, Qarz oluvchi tomonidan kreditning tegishli summasi va unga hisoblangan foizlarning toʻliq toʻlanish (qaytarish) sanasi;
toʻlov majburiyatlari - Qarz oluvchining kredit boʻyicha qarzlarini va unga hisoblangan foizlarni ushbu Shartnomada koʻrsatilgan muddat va summada toʻlashi, va boshqa toʻlovlar boʻyicha majburiyatlari;
kreditni qaytarish jadvali - mazkur Shartnomaning ajralmas qismi hisoblanib, unga muvofiq kredit asosiy qarzi va foiz toʻlovlarini qaytarish sana va miqdorini oʻzida aks etiriladi hamda Bank va Qarz oluvchi tomonidan imzolanadigan hujjat;
kredit qaytarish tartibi - mijoz tomonidan tanlanadigan kreditni qaytarish jadvaliga muvofiq annuitet yoki differensial shaklda amalga oshiriladigan kreditni qaytarish usuli;
kredit boʻyicha muddati oʻtgan qarzdorlik - shartnoma yuzasidan qarz oluvchi tomonidan kredit yoki uning qolgan qismi, kreditdan foydalanganlik uchun hisoblangan foizlar, neustoyka va boshqa toʻlovlarni kreditni qaytarish jadvalida koʻrsatilgan muddatda toʻlanmagan qarzdorlik;
KTQ - kreditning asosiy qarzi, foizlari va sugʻurta harajatlari (agar bunday toʻlovlar qarzdorning majburiyati boʻyicha ushbu shartnoma shartlaridan kelib chiqadigan boʻlsa) koʻrsatilgan kreditning toʻliq qiymati, neustoykalar bundan mustasno.

3. Qarz oluvchining tasdiqlari va roziligi 
3.1 Qarz oluvchi ushbu bilan quyidagilarni tasdiqlaydi:
3.1.1 Kredit shartnomasi tuzilgunga qadar Qarz oluvchi Bank taqdim etgan quyidagi axborot bilan tanishib chiqdi:
3.1.1.1. kredit olish uchun qarz oluvchiga qoʻyiladigan talablar;
3.1.1.2. kreditning turi;
3.1.1.3. kreditning eng koʻp miqdori va valyutasi;
3.1.1.4. kreditdan foydalanish muddati;
3.1.1.5. foiz stavkasining yillik nominal qiymati, shuningdek Qarz oluvchi murojaat qilgan sanadagi kreditning toʻliq qiymat;
3.1.1.6. kreditdan foydalanganlik uchun foizlar hisoblash boshlanadigan sana va uni aniqlash tartibi;
3.1.1.7. tariflar va kredit olish hamda unga xizmat koʻrsatish bilan bogʻliq boʻlgan boshqa toʻlovlarning batafsil roʻyxati va miqdorlari;
3.1.1.8. kredit shartnomasi boʻyicha majburiyatlar bajarilmagan taqdirda Qarz oluvchining javobgarligi va tavakkalchiliklari;
3.1.1.9. kredit berish, shu jumladan masofaviy xizmatlar koʻrsatish tizimlari orqali kredit berish usullari;
3.1.1.10. qarz oluvchining kreditni qaytarish, kredit boʻyicha foizlarni va boshqa toʻlovlarni toʻlash chogʻidagi toʻlovlarining davriyligi;
3.1.1.11. garovga qoʻyuvchi, kafil (kafolat beruvchi) va kredit shartnomasining tarafi hisoblangan boshqa shaxsning javobgarligi;
3.1.1.12. Bank va Qarz oluvchining huquqlari va majburiyatlari, shu jumladan muddati oʻtkazib yuborilgan qarzdorlikni undirish jarayonida Qarz oluvchining huquqlari;
3.1.1.13. Qarz oluvchi tomonidan kredit olish uchun taqdim etilgan hujjatlarni koʻrib chiqish, kreditni taqdim etish va undan foydalanish muddatlari;
3.1.1.14. kredit olish uchun zarur boʻlgan hujjatlarning toʻliq roʻyxati;
3.1.1.15. kredit berish toʻgʻrisidagi shartnoma boʻyicha majburiyatlar bajarilishini taʻminlash turlari;
3.1.1.16. kreditni muddatidan oldin soʻndirish tartibi;
3.1.1.17. kredit shartlarini oʻzgartirish tartibi, shu jumladan qarzdorlikni qaytarish muddatlarini qayta koʻrib chiqish va undiruvni taʻminotga qaratish tartib-taomili.
3.2. Ushbu shartnomani imzolashga vakolatliligi va layoqatliligini;
3.3. Bankka taqdim etilgan (etiladigan) kreditni rasmiylashtirish va olish uchun hujjatlar va maʼlumotlar bunday hujjatlar va maʼlumotlar taqdim etilgan sanada haqiqiy va ishonchligini;
3.4. Shartnoma tuzish sanasiga qarz oluvchiga nisbatan jiniyat ishi, sud ishi, ijro ishi va bankrotlik tartibida ish qoʻzgʻatilmaganligini;
3.5. Qarz oluvchi toʻlovlarni amalga oshirishga yoki ushbu shartnomada belgilangan talablardan birortasini bajarishga qodir boʻlmasa, Bank kreditni muddatidan oldin qaytarishni va hisoblab yozilgan foizlarni, shuningdek boshqa toʻlovlarning muddatidan oldin toʻlanishini talab qilishini;
3.6. Bank qonun hujjatlarida belgilangan tartibda undiruvni kredit boʻyicha taʼminotga va Qarz oluvchining boshqa mol-mulkiga qaratishini.
3.7. Bank Qarz oluvchiga quyidagi omillarni hisobga olgan holda oʻz moliyaviy ahvolini tahlil qilishi zarurligi toʻgʻrisida ogohlantirib, axborot berdi:
3.7.1. Qarz oluvchining qarz yuki joriy moliyaviy ahvoliga mos kelishi;
3.7.2. Kredit shartnomasida koʻrsatilgan majburiyatlarini bajarishi uchun taxminan qaysi muddatlarda va qancha miqdorda pul mablagʻlari kelib tushishi kutilayotganligi (ish haqi toʻlanishi, boshqa daromadlar olishi davriyligi);
3.7.3. Kredit shartnomasi boʻyicha oʻz majburiyatlarini bajara olmasligiga olib kelishi mumkin boʻlgan yengib boʻlmas kuch taʻsiridagi vaziyatlar va boshqa holatlar yuz berishi ehtimoli (ishini yoʻqotish, oʻziga bogʻliq boʻlmagan sabablarga koʻra ish haqi va boshqa turdagi daromadlarni kechikib olishi, ishga joylashishi, sogʻligʻining yomonlashganligi natijasida daromadlarining tushib ketishi);
3.7.4. Bank Qarz oluvchini kredit shartnomasi boʻyicha oʻz majburiyatlarini lozim darajada bajarmasligi bilan bogʻliq tavakkalchiliklar toʻgʻrisida, shu jumladan Qarz oluvchiga nisbatan majburiyatlarni buzganligi uchun qoʻllaniladigan neustoyka (jarima, penya) va ularning natijasida Qarz oluvchining xarajatlari summasi oshishi ehtimoli toʻgʻrisida;
3.7.5. Bank soʻroviga javoban Qarz oluvchi tomonidan taqdim etilgan maʻlumotlar - tuzilayotgan kredit shartnomasining shartlariga taʻsir koʻrsatishi mumkinligi haqida.
3.8. Qarz oluvchi kredit olish uchun bankka murojaat qilgan vaqtda (bank binosida) kreditning asosiy shartlari toʻgʻrisidagi axborot Varaqasini Qarz oluvchi bilan birgalikda toʻldirib va Qarz oluvchiga bepul taqdim qilindi.
3.9. Qarz oluvchi “Poytaxt Bank” AJ tomonidan kredit ajratish jarayonida Oʻzbekiston Respublikasining “Shaxsga doir maʼlumotlar toʻgʻrisida”gi qonunga asosan oʻziga doir maʼlumotlarga axborot texnologiyalaridan foydalangan holda shu jumladan Internet jahon axborot tarmogʻida elektron va jisman yigʻish, tizimlashtirish, ishlov berish va saqlashga oʻz roziligini beradi. Qarz oluvchi mazkur roziligni istalgan vaqtda Bankka yozma ravishda murojaat qilib, chaqirib olishi mumkin.

4. Kredit miqdori, foiz stavkasi va muddati
4.1 Kredit mablagʻi ______________ (__________________________) soʻmni tashkil qiladi va mablagʻ Qarz oluvchining hisobvaragʻiga yoki qarz oluvchi tomonidan koʻrsatilgan boshqa hisobvaraqqa oʻtkazib beriladi yohud naqd pulda beriladi.
4.2 Kreditdan foydalanganlik uchun qarz oluvchi kredit olingan oydan boshlab, bankka yillik _________ (______________________) foiz miqdorida toʻlovlarni amalga oshiradi.
4.3  Foizlar hakiqatda berilgan kredit asosiy summasining qoldigʻiga nisbatan kredit summasi qarz oluvchining hisobvaragʻiga yoki qarz oluvchi tomonidan koʻrsatilgan boshqa hisobvaraqqa oʻtkazilgan yoxud qarz oluvchiga naqd pul koʻrinishida berilgan sanadan boshlab hisoblanadi.
4.4 Kredit muddati: __________________ (______________________) yil.
4.5 Kreditni qaytarish usuli: ___________(diferencial yoki annuitet turi).
4.6 Kreditlar boʻyicha foizlar har kuni yillik bazaviy davr - 365 kundan kelib chiqqan holda hisoblab yoziladi. Kreditlar boʻyicha kunlik foizlar quyidagi formulaga binoan hisoblanadi: Soʻndirilmagan kredit qoldigʻi x foiz stavkasi / yillik bazaviy davr - 365.

5. Kredit taʼminoti
5.1 Kredit taʼminoti sifatida sugʻurta kompaniyasining _________(_________________) soʻmlik sugʻurta polisi taqdim qiladi. 
5.2 Kreditning qaytarilishi taʼminoti bilan bogʻliq boʻlgan hujjatlarni zarur darajada rasmiylashtirish boʻyicha har qanday (notarial, sugʻurta, YXXB va boshqalar bilan bogʻliq boʻlgan) xarajatlar Qarz oluvchi zimmasida boʻladi. Sugʻurta tashkilotiga toʻlab beriladigan mukofot puli xarajatlari mijozning xohishiga koʻra kredit mablagʻlari hisobidan toʻlab berilishi mumkin. Bunda, birinchi navbatda bank maxsus hisobvaragʻidan sugʻurta mukofoti puli toʻlab beriladi va sugʻurta polisi taqdim etilgandan soʻng ssuda hisobvaragʻidan bankning maxsus hisobvaragʻiga toʻlab berilgan sugʻurta mukofoti puli qoplanadi, shundan soʻng kredit mablagʻlari ajratiladi. Mijozning xohishi bilan kredit mablagʻlari hisobidan toʻlab berilgan sugʻurta mukofoti puli kreditning toʻliq qiymatiga kiritilgan hisoblanadi.
5.3 Kredit majburiyatlarini taʼminot shartnomasi ushbu shartnomaning ajralmas qismi hisoblangan 1-ilovada keltirilgan.
5.4 Qarz oluvchi oʻz majburiyatlarini bajarilishini oʻziga va/yoki boshqa shaxslarga tegishli boʻlgan likvid mulklar bilan ham taʼminlashi mumkin.

6. Taraflarning huquq, majburiyatlari va javobgarligi
6.1 Qarz oluvchining huquqlari:
6.1.1. Bank xizmatlarini erkin tanlash;
6.1.2. huquqlarini himoya qilish usullari, shu jumladan nizoni sudgacha hal etish imkoniyatiga ega boʻlish; 
6.1.3. Bankdan ushbu shartnomaning 3.1.1.-bandida nazarda tutilgan axborotni taqdim etishi talab qilish;
6.1.4. kredit shartnomani imzo qoʻymasdan oldin tanishib chiqishi uchun oʻzi bilan olib ketish;
6.1.5. kredit shartnomasi tuzilgandan keyin va mijoz tomonidan pul mablagʻlari olingunga qadar boʻlgan davrda kredit olishdan bepul asosda voz kechish;
6.1.6.  neustoyka (jarima/komissiya) sanksiyalarini undirmagan holda istalgan vaqtda kreditni muddatidan oldin soʻndirish;
6.1.7. kredit uchun toʻlovlarni amalga oshirish shaklini oʻzi mustaqil tanlash;
6.1.8. sugʻurta kompaniyasi va (yoki) baholovchini mustaqil ravishda tanlash;
6.1.9. kredit boʻyicha garovda turgan oʻzining depozitidagi (omonatidagi) mablagʻlarini kredit shartnomasi davrining xohlagan vaqtida depozit (omonatning) amal qilish muddatidan qati nazar, mazkur kreditni qaytarish uchun yoʻnaltirish;
6.1.10. garov sifatida boʻlgan mol-mulkka nisbatan bankning huquqlari toʻgʻrisidagi yozuvni garov reyestridan chiqarishni talab qilish;
6.1.11. Kredit boʻyicha talabni uchinchi shaxslarga oʻtkazish boʻyicha Banknkka murojaat qilish;
6.1.12. huquqlari va qonuniy manfaatlari buzilishi natijasida etkazilgan moddiy zararning qonunchilikda belgilangan tartibda oʻrnini qoplash yoki maʻnaviy ziyonni kompensatsiya qilishni talab qilish;
6.1.13. bank bilan imzolangan kredit shartnomani, berilgan ariza, kredit berilganligini tasdiqlovchi hujjat (order, toʻlov topshiriqnomasi, elektron toʻlov vositasiga pul mablagʻlari oʻtkazilganligi toʻgʻrisida maʻlumotnoma), kredit shartnomalari boʻyicha majburiyatlari toʻliq bajarilganligini tasdiqlovchi hujjat (maʻlumotnoma)ni ularni tayyorlash xarajatlaridan oshmaydigan miqdorda haq toʻlab (haq evaziga) cheklanmagan tarzda olish;
6.1.14. maʻlumot berish uchun u bilan bogʻlanish aloqa vositasini tanlash;
6.1.15. kreditni qaytarish jadvalida belgilangan summaga nisbatan koʻp mablagʻ toʻlagan taqdirda bankka yozma yoki ogʻzaki koʻrsatma bergan holda, ortiqcha toʻlangan pul mablagʻlarini kreditnining asosiy qismini soʻndirish uchun yoʻnaltirish;
6.1.16. Bankdan shartnoma boʻyicha majburiyatlarini oʻz vaqtida bajarilishini talab qilish.
6.2 Bankning huquqlari:
6.2.1. Qarz oluvchining kredit ajratish jarayonida Oʻzbekiston Respublikasining “Shaxsga doir maʼlumotlar toʻgʻrisida”gi qonunga asosan oʻziga doir maʼlumotlarga axborot texnologiyalaridan foydalangan holda shu jumladan Internet jahon axborot tarmogʻida elektron va jisman yigʻish, tizimlashtirish, ishlov berish va saqlash, shu jumladan quyidagi maʻlumotlarni:
6.2.1.1. toʻlov qobiliyatini baholash toʻgʻrisida;
6.2.1.2. boshqa daromadlari va xarajatlari toʻgʻrisida;
6.2.1.3. shaxsiy balans hisoblarining mavjudligi/yoʻqligi toʻgʻrisida;
6.2.1.4. depozit hisobraqamlari mavjudligi/yoʻqligi toʻgʻrisida;
6.2.1.5. bank kartalari toʻgʻrisida;
6.2.1.6. mol-mulklari, shu jumladan umumiy ulushli mulklari toʻgʻrisida;
6.2.2. Qarz oluvchining kreditga layoqatliligi, taʼminoti va kreditni qaytarish boʻyicha boshqa masalalar yuzasidan monitoring (oʻrganish)ni amalga oshirish;
6.2.3. Kredit shartnomaning 5.1-bandi talablari bajarilmaganda kredit ajratishni rad etish;
6.2.4. kredit hisobini yuritish uchun kredit shartnomasi imzolangan kundan boshlab Qarz oluvchiga alohida ssuda hisobvaragʻini ochish;
6.2.5. Qarz oluvchi ajratilgan kreditdan kredit shartnomasi imzolangan sanadan boshlab oltmish (60) kalendar kuni davomida foydalanmasa kredit shartnomanisini bir tomonlama bekor qilish va bu haqda uch (3) kalendar kuni ichida qarz oluvchini xabardor qilish;
6.2.6. Qarzni qaytarish jadvali boʻyicha muddati oʻtkazib yuborilgan qarzdorlik yuzaga kelganda Qarz oluvchi zimmasidagi qarz yuki yanada oshib ketishining oldini olish maqsadida Qarz oluvchi va/yoki birgalikdagi qarz oluvchi va/yoki Kafilga qarzdorlik yuzaga kelgan sanadan boshlab yetti (7) kalendar kuni davomida shartnomada kelishilgan har qanday aloqa bogʻlash usullaridan, shu jumladan elektron aloqa vositalaridan yoki qonunchilik hujjatlarida nazarda tutilgan boshqa usullardan foydalanib, muddati oʻtkazib yuborilgan qarzdorlik yuzaga kelganligi haqida xabar berish;
6.2.7. Qarzdorlik toʻgʻrisidagi xabar, xabarnomani yozma shaklda, asosiy qarz summasi, hisoblangan foizlar, neustoyka, boshqa toʻlovlar koʻrsatilgan holda qarzdorlik miqdori toʻgʻrisida xabarni mahalliy vaqt bilan soat 8:00 dan 20:00 gacha qarz oluvchiga topshirish (pochta orqali yuborish) va u haqda telefon vositalari orqali ogʻzaki eslatmalar qilish;
6.2.8. Qarzni qaytarish jadvali boʻyicha muddati oʻtkazib yuborilgan qarzdorlik yuzaga kelganda qarzdorlikni soʻndirish uchun mablagʻlarni bank hisobvaragʻi va (yoki) bank kartalari egasining (qarz oluvchi va/yoki birgalikdagi qarz oluvchi) topshirigʻisiz hisobdan chiqarish, shu jumladan qarzdorlikni dasturiy ravishda undirib olish;
6.2.9. Kredit va undan foydalanganlik uchun hisoblangan foizlar toʻgʻrisida xabar (xabarnoma, talabnoma, ogohlantirish xati) yuborilgandan soʻng, oʻn besh (15) kalendar kuni muddat davomida toʻlanmasa, shuningdek kredit toʻlovi muddati muntazam ravishda buzilsa, yaʼni kredit toʻlovi olti (6) oy davomida ketma ket ikki martadan ortiq kechiktirilganda hamda kredit shartnomasi shartlari qoʻpol ravishda buzilganda kreditni muddatidan oldin qaytarish talabi bilan sudga murojaat qilish;
6.2.10. Kredit va undan foydalanganlik uchun hisoblangan foizlarni qaytarish talabi bilan sudga murojaat qilishda undiruvni qarz oluvchiga, kafilga va boshqa taʻminot turiga va/yoki birdaniga barchasiga qaratib berish talabini qoʻyish;
6.2.11. kreditning joriy toʻlovi uchun kreditni qaytarish jadvalida belgilangan summadan ortiqcha mablagʻ kelib tushsa, u holda bank kelib tushgan mablagʻning ortiqcha qismini kreditning asosiy qarz qismini soʻndirishga yoʻnaltirish;
6.2.12. kredit taʼminoti talabga javob bermaganda/yomonlashganda/yaroqsiz boʻlib qolganda Qarz oluvchiga oʻn (10) ish kuni ichida yangi va yiki qoʻshimcha taʼminot taqdim etishi talab qilish;
6.2.13. Qarz oluvchi vafot etgan taqdirda, uning qarzdorligi boʻyicha majburiyatlari qarzdorlikni toʻlash talabini uning merosxoʻrlariga qoʻyish;
6.2.14. Bankning kredit siyosati va boshqa ichki qoidalarga ushbu shartnoma shartlariga oʻzgartirish va qoʻshimchalar kiritishga olib keladigan oʻzgartirish va qoʻshimchalar kiritilganda qoʻshimcha va oʻzgartirishlar toʻgʻrisida Qarz oluvchiga maʼlum qilish;
6.2.15. Bank muddati oʻtgan qarzdorlikni sud va majburiy tartibda undirish uchun huquqiy yordam soʻrab qarzdorligiga oid xujjatlarni, tegishli licensiyaga ega boʻlgan advokat/advokatlik tuzilmasini shartnoma asosida jalb qilish orqali unga topshirish;
6.2.16. Qarz oluvchi tomonidan shartnomaga asosan kredit boʻyicha qarzdorlik summasini toʻlash majburiyati toʻliq bajarilgan sanadan boshlab uch kalendar kunidan kechiktirmagan holda kredit boʻyicha:
- garovda turgan mulkni taqiqdan chiqarish;
- garov sifatida boʻlgan mol-mulkka nisbatan bankning huquqlari toʻgʻrisidagi yozuvni garov reestridan chiqarish choralarini koʻrish.
6.3 Qarz oluvchining majburiyatlari:
6.3.1. Kreditdan foydalanish jarayonida quyidagi asosiy talablarga amal qilish: qaytarishlik, toʻlovlilik, muddatlilik, taʼminlanganlik;
6.3.2. Bank tomonidan kreditlashga oid talab qilingan va qonun hujjatlarida qayd etilgan hujjatlarni taqdim etish;
6.3.3. Kredit mablagʻlari shartnomaning ajralmas qismi sifatida ilova qilingan qaytarish jadvalida belgilangan muddatlarda qaytarish;
6.3.4. Kreditdan foydalanganlik uchun hisoblangan foizlarni, shu jumladan kredit asosiy qismini kechiktirib toʻlaganlik uchun hisoblangan oshirilgan stavkadagi foizlarni Bankka toʻlash;
6.3.5. majburiyatlarini bajarishiga taʼsir etuvchi barcha oʻzgarishlar toʻgʻrisida, jumladan, moliyaviy holati, unga bildirilgan mulkiy va moddiy daʼvolar, ismi, otasining ismi, familiyasi, doimiy va vaqtinchalik roʻyxatdan oʻtgan joyi, yashash manzili, ish joyi, rekvizitlari, aloqa usuli hamda boshqa maʼlumotlar oʻzgarganligi toʻgʻrisida maʻlumotlarni Bankka uch (3) kalendar kuni ichida yozma ravishda xabar berish;
6.3.6. kredit taʼminoti talabga javob bermaganda/yomonlashganda/yaroqsiz boʻlib qolganda Qarz oluvchi Bankning talabiga muvofiq oʻn (10) ish kuni ichida yangi va yiki qoʻshimcha taʼminot taqdim etishi;
6.3.7. kredit shartnomasi imzolangandan soʻng kreditni taʼminlanishi (garov va sugʻurta shartnomalari va/yoki kafillik) bilan bogʻliq hujjatlarni shu kuni Bankka taqdim etish;
6.3.8. muddati oʻtkazib yuborilgan qarzdorlik yuzaga kelganligi toʻgʻrisida xabar (yoki xabarnoma, talabnoma va/yoki ogohlantirish xati)ni olgan vaqtdan oʻn besh (15) kalendar kuni ichida qarzdorlikni toʻlash va/yoki ogohlantirish haqidagi talabni bajarish.
6.4 Qarz oluvchi Bankning yozma roziligisiz kredit shartnomasi boʻyicha oʻzining huqu va majburiyatlarini uchinchi shaxslarga oʻtkazishga haqli emas.
6.5 Bankning majburiyatlari:
6.5.1. Qarz oluvchi tomonidan kredit berish uchun hamma zarur shartlar bajarilgan taqdirda, kredit berishni naqd pulsiz shaklda va/yoki naqd pulda uch (3) kalendar kunidan kechikmagan muddatda amalga oshirish;
6.5.2. kredit boʻyicha xizmat koʻrsatayotganda kreditlash javobgarligining halollik, shaffoflik, ishonchlilik, sherikchilik munosabatlari, iqtisodiy manfaatlar va imkoniyatlarni hisobga olish tamoyillariga rioya qilish;
6.5.3. Qarz oluvchiga uning huquqlarini himoya qilish usullari, shu jumladan nizoni sudgacha hal etish imkoniyatini yaratib berish;
6.5.4. ushbu shartnomaning 3.1.1.-bandida nazarda tutilgan axborotni Qarz oluvchiga taqdim etish;
6.5.5. kredit shartnomani Qarz oluvchi imzo qoʻymasdan oldin tanishib chiqishi uchun taqdim etish;
6.5.6. kredit masofaviy xizmat koʻrsatish tizimlari orqali tuzilganda, qarz oluvchiga  ushbu shartnoma tuzilgan kunda, mazkur tizimlar orqali shartnomadan foydalanish va undan nusxa olish imkoniyatini yaratish;
6.5.7. Qarz oluvchilar tomonidan taqdim qilingan garov hujjatlari asosida amaldagi qonunchilik talablariga muvofiq garov reestriga tegishli yozuvlar kiritish;
6.5.8. Muddati oʻtkazib yuborilgan qarzdorlik yuzaga kelganda, Bank Qarz oluvchi zimmasidagi qarz yuki yanada oshib ketishining oldini olish maqsadida muddati oʻtkazib yuborilgan qarzdorlik yuzaga kelgan sanadan boshlab 7 (yetti) kalendar kuni davomida qarz oluvchi bilan kelishilgan usulda (telefon orqali) qarz oluvchiga muddati oʻtkazib yuborilgan qarzdorlik yuzaga kelganligi haqida soʻndirish jadvalini ilova qilgan holda xabar berish;
6.5.9. Bank tomonidan kredit boʻyicha qarzdorliklarni soʻndirish uchun bank hisobvaragʻi va (yoki) bank omonatidan (shu jumladan, bank kartalari boʻyicha) mablagʻlar hisobvaraq (omonat) egasining topshirigʻisiz hisobdan chiqarilganda, ushbu mablagʻ hisobdan chiqarilgan sanadan boshlab keyingi kalendar kunidan kechiktirmagan holda hisobvaraq (omonat) egasiga uning hisobvaragʻidan qancha miqdordagi mablagʻ qanday sabablarga asosan va kimning foydasiga chiqarilganligini koʻrsatgan holda mazkur shartnomada belgilangan usulda xabarnoma (maʼlumotnoma) yuborish;
6.5.10. Qarz oluvchining talabiga koʻra:
6.5.10.1. kredit shartnomasini;
6.5.10.2. berilgan ariza (agar qonunchilik hujjatlariga muvofiq bunday arizaning rasmiylashtirilishi majburiy boʻlsa yoki bankning ichki qoidalariga asosan bank xizmatini koʻrsatish toʻgʻrisidagi shartnomani tuzish chogʻida bunday arizani rasmiylashtirilishi shart boʻlganda) bank tomonidan tasdiqlangan nusxalarini bepul (bitta bank xizmatini koʻrsatish shartnomasi boʻyicha bir marta) berish;
6.5.11. qonun hujjatlari talablarini hisobga olgan holda ushbu shartnoma boʻyicha qarz oluvchini muddati oʻtkazib yuborilgan qarzdorlikni qaytarish majburiyatlari bajarilmaganligi holati, muddati, summalari, tarkibi va oqibatlari haqida xabardor qilish, qarz oluvchidan muddati oʻtkazib yuborilgan qarzdorlik yuzaga kelishi sabablari haqida soʻrash;
6.5.12. Qarz oluvchiga mazkur shartnomada nazarda tutilgan kreditni berishdan butunlay yoki qisman bosh tortgan taqdirda, ushbu kredit boʻyicha mablagʻlar berishni toʻxtatib qoʻyish toʻgʻrisida qaror qabul qilingan sanadan boshlab keyingi kalendar kunidan kechiktirmasdan qarz oluvchiga kredit berish toʻxtatilganligi va uning sabablari yuzasidan yozma xabarnoma yuborish;
6.5.13. Qarz oluvchi tomonidan barcha qarzdorlik summasini toʻlash majburiyati toʻliq bajarilgan sanadan boshlab uch kalendar kunidan kechiktirmagan holda mazkur qarz boʻyicha garovda turgan mulkni taqiqdan chiqarish va garovga olingan mol-mulkka nisbatan Bank ning huquqlari toʻgʻrisidagi yozuvni garov reestridan chiqarish;
6.5.14. Qarz oluvchidan kreditning joriy toʻlovi uchun kreditni soʻndirish jadvalida belgilangan summaga nisbatan koʻp mablagʻ kelib tushsa, u holda kelib tushgan mablagʻning ortiqcha qismini qarz oluvchining kreditining (qarzning) asosiy qarzini soʻndirishga yoʻnaltirish hamda kredit (qarz) summasini qayta hisoblash;
6.5.15. Kreditdan foydalanganlik uchun foizlarni qarz oluvchiga hakiqatda berilgan kredit asosiy summasining qoldigʻiga nisbatan kredit shartnomasida belgilangan nominal stavka boʻyicha hisoblash;
6.5.16. qarz oluvchining talabiga koʻra KTQ miqdori toʻgʻrisidagi maʻlumot bilan birga kredit shartnomasi tuzish paytida uning mutlaq qiymatini, yaʻni kreditning asosiy qiymati, foizlari va boshqa toʻlovlar, shu jumladan amaldagi taʻriflar boʻyicha uchinchi shaxs foydasiga toʻlanadigan toʻlovlarni, qarz oluvchi majburiyati boʻyicha shartnoma shartlaridan kelib chiqadigan boshqa toʻlovlar, ularni alohida koʻrsatgan holda yozma maʻlumot taqdim etish;
6.6 Qarz oluvchining javobgarligi:
6.6.1. Qarz oluvchi kredit mablagʻini qaytarish jadvalida belgilangan sanada asosiy qarzni qaytarmagan hollarda, qaytarish jadvalida belgilangan sanadan keyingi kundan boshlab toʻlov kechiktirilgan kunlar uchun kredit mablagʻining muddatida qaytarilmagan qismiga mazkur shartnomaning 4.2-bandida belgilangan foiz stavkasiga nisbatan yillik 1,5 barobari miqdorida oshirilgan stavkada, lekin yillik qarz summasining yarmidan koʻp miqdoridan oshib ketmagan miqdorda foiz toʻlaydi.
6.7 Bankning javobgarligi:
6.7.1. Bank kredit mablagʻlarini ajratish muddatlarini kechiktirib yuborgan, mablagʻlarni toʻliq oʻkazib bermagan hollarda, qarz oluvchiga kechiktirilgan har bir kun uchun majburiyat bajarilmagan qismining 0,1 foizi miqdorida penya toʻlaydi, biroq bunda penyaning umumiy summasi majburiyat bajarilmagan bahosining 10 foizidan oshib ketmasligi lozim.
6.8 Ushbu shartnomada nazarda tutilmagan taraflarning oʻz shartnomaviy majburiyatlarini bajarmagan yoki tegishli darajada bajarmaganligi Oʻzbekiston Respublikasining amaldagi milliy qonunchilik bilan tartibga solinadi.

7. Kredit boʻyicha toʻlovlarni amalga oshirish
7.1. Kredit boʻyicha toʻlovlar (navbatdagi asosiy qarz va foizi) har oyda mazkur sharnomaning ajralmas qismi boʻlgan 2-ilovada keltirilgan kreditni qaytarish jadvaliga asosan amalga oshiriladi.
7.2. Qarz oluvchi ushbu shartnomaning ajralmas qismi hisoblangan kreditni qaytarish jadvalida belgilangan muddatda kreditdan foydalanganlik uchun hisoblangan foizlarni va kredit asosiy qarzini annuitet yoki differensial shaklida toʻlaydi.  
7.3. Qarz oluvchi (birgalikda qarz oluvchilar) tomonidan kreditlarni qaytarish quyidagi shakllarda amalga oshirilishi mumkin:
7.3.1. ish haqi va unga tenglashtirilgan toʻlovlar, pensiyalar, gonorarlar, dividendlar, foizlar va qimmatli qogʻozlar boʻyicha olinadigan boshqa daromadlar hisobidan naqd pulsiz mablagʻ oʻtkazish orqali, hamda bank plastik kartochkalaridan toʻlovlarni amalga oshirish yoʻli bilan;
7.3.2. naqd pul topshirish;
7.3.3. qarz oluvchining bankdagi omonatlar boʻyicha hisob raqamidan naqd pulsiz mablagʻlar oʻtkazish, qarz oluvchining yoki uchinchi shaxslarning hisob raqamlaridan mablagʻlar oʻtkazish orqali.
7.3.4. Qonun xujjatlarida taʻqiqlanmagan boshqa usul orqali.
7.4. Amalga oshirilgan toʻlov summasi qarz oluvchiga ajratilgan kredit boʻyicha majburiyatlarni bajarish uchun yetarli boʻlmasa, qarz oluvchining qarzi quyidagi navbat boʻyicha soʻndiriladi:
7.4.1. asosiy qarz boʻyicha muddati oʻtgan qarzdorlik va muddati oʻtgan foiz toʻlovlari mutanosib ravishda;
7.4.2. joriy davr uchun hisoblangan foizlar va joriy davr uchun asosiy qarz boʻyicha qarzdorlik;
7.4.3. neustoyka (jarima, penya);
7.4.4. bankning qarzdorlikni uzish bilan bogʻliq boʻlgan boshqa xarajatlari.
7.5. Ushbu shartnomaning ajralmas qismi hisoblangan kreditni qaytarish jadvalida belgilangan toʻlov sanasi dam olkalendar kuniga toʻgʻri kelsa, u holda kredit toʻlovi keyingi kalendar kunidan kechikmay amalga oshirilishi kerak.
7.6. Qarz oluvchi kredit va unga hisoblangan foizlarni quyidagi shakllarda qaytarishi mumkin:
7.7. Qarzdor kreditni va hisoblangan foizlarini muddatidan oldin qisman yoki toʻliq soʻndirish uchun oʻsha kunning oʻzida bankka tushishi kerak boʻlgan pul mablagʻi miqdorini, hisobraqamini va muddatidan oldin soʻndirish sanasini koʻrsatgan holda ariza bilan murojaat etishi kerak boʻladi. Bunda arizada koʻrsatilgan muddatidan oldin soʻndirish sanasi kalendar kuniga mos kelishi lozim. Qarz oluvchi asosiy qarzni (toʻliq yoki qisman) mazkur shartnomada belgilangan toʻlov muddati boshlanguniga qadar muddatidan avval toʻlashni amalga oshirganda Bank tomonidan qoʻshimcha komissiya/xaq undirmaydi.
7.8.  Qarz oluvchining majburiyatlari qarzdorlikni undirish bilan bogʻliq xarajatlar, kredit, kredit va undan foydalanganlik uchun hisoblangan barcha foiz toʻlovlari, shu jumladan muddati oʻtgan foiz va penyalari toʻliq qoplangan kunda shartnoma shartlari bajarilgan hisoblanadi.

8. Kredit undirish tartibi
8.1 Qarz oluvchi ajratilgan kredit mablagʻini qaytarish va kredit mablagʻiga hisoblangan foizlarni toʻlash boʻyicha oʻz majburiyatlarni mazkur shartnomaning ajralmas qismi hisoblangan kreditni qaytarish jadvaliga muvofiq amalga oshirishi shart.
8.2 Kredit mablagʻiga hisoblangan foizlarni toʻlash kredit ajratilgan oyning keyingi oyidan boshlab har oyda kechiktirmasdan toʻlashi lozim.
8.3 Kredit mablagʻi oʻz vaqtida qaytarilmagan taqdirda Bank kredit va unga hisoblangan foizlarni majburiy undirish, shu jumladan sud tartibida undiruvga qaratishni amalga oshirishga haqli.
8.4 Bank undirishni ushbu shartnoma va garov/kafillik/sugʼurta va boshqa shartnoma shartlarida nazarda tutilgan, taʼminlangan majburiyatning bajarilmasligi yoki zarur darajada bajarilmasligi tufayli kelib chiqgan talablarni ushbu garov/kafillik/sugʼurta va boshqa hisobidan qondirish uchun majburiyatlarni taʼminlash sifatida qaratishga haqlidir.
8.5 Bank quyidagi holatlar yuzaga kelganda kredit mablagʻini muddatidan avval undirish, unga hisoblangan foizlarni neustoykalar bilan birgalikda toʻlanishini talab qilish, zararlarni qoplash, undiruvni garov/kafillik/sugʼurta va boshqa shartnomasiga asosan taʼminotga qaratish huquqiga egadir:
8.5.1 kredit taʼminoti talabga javob bermaganda/yomonlashganda/yaroqsiz boʻlib qolganda va Qarz oluvchi Bankning talabini olgan kundan boshlab oʻn (10) kalendar kun ichida yangi va yiki qoʻshimcha taʼminot taqdim etmaganda;
8.5.1. qarz oluvchi tomonidan mazkur shartnomaning ajralmas qismi hisoblangan kreditning toʻlov jadvali muntazam ravishda buzilganda, yani kredit va unga hisoblangan foizlarni toʻlash muddatini olti oy davomida ketma-ket ikki martadan ortiq kechiktirilganda;
8.5.2. qarz oluvchiga nisbatan sud tartibida mulkiy va moddiy tusdagi daʼvo qoʻzgʻatilgan (qoʻzgʻatilayotgan) yoki uning mol-mulki xatlangan (unga arest qoʻyilgan) boʻlsa;
8.5.3. mazkur shartnomada qayd etilgan Qarz oluvchining boshqa kreditni qaytarishga taʻsir qiladigan majburiyatlar buzilganda.
8.6 “Garov toʻgʻrisida”gi Oʻzbekiston Respublikasi qonunining 14, 19 va 26 - moddalarida nazarda tutilgan holatlarda Bank garov bilan taʼminlangan majburiyatlarning muddatidan oldin bajarilishini talab qilishga, ushbu talab bajarilmagan taqdirda esa - undirishni garovga qoʻyilgan mol-mulkka qaratishga haqlidir.
8.7 Kredit boʻyicha qarzdorliklarni undirish mazkur shartnomada qayd etilgan garov mulklariga qaratilganda, agar qonun hujjatlarida boshqacha qoida belgilanmagan boʻlsa, Bank va Qarz oluvchi/Garovga qoʻyuvchi oʻrtasida tuzilgan garov (ipoteka) shartnomasida koʻrsatilgan narx boʻyicha auksion savdolariga chiqariladi. Agar garovga quyilgan mol-mulkni sotishdan olingan summa Bank talabini qoplash uchun yetarli boʻlmasa, Bank yetishmagan summani qarz oluvchining boshqa mol-mulkidan olish huquqiga ega boʻladi.

9. Nizolarni hal qilish tartibi
9.1 Mazkur shartnomada koʻzda tutilmagan holatlarni Taraflar Oʻzbekiston Respublikasining amaldagi qonunchiligiga asosan hal etadilar. 
9.2 Shartnomada qayd etilmagan har qanday masalalar Taraflarning oʻzaro kelishuvlari yordamida hal qilinadi.
9.3 Nizo kelishuv yoli bilan hal qilinmagan taqdirda Taraflar talabnoma yuborish orqali nizoni sudgacha hal qilish choralari koʻradi. Talabnomani Taraflar tomonidan koʻrib chiqish muddati oʻn besh (15) kalendar kun boʻlib, Taraflar talabnomaga yozma ravishda javob berishga majbur, aks holda talabnomaga rad javobi olingan hisoblanadi.
9.4 Mazkur shartnoma shartlari yuzasidan Taraflar oʻrtasida yuzaga kelgan nizo va kelishmovchiliklar oʻzaro muzokaralar va talabnoma yuborish tartibida sudgacha hal qilinmagan taqdirda, Taraflar oʻrtasidagi nizoni qonunchilikda belgilangan qoidaga koʻra taraflarning kelishuviga muvofiq Fuqarolik ishlari boʻyicha Uchtepa tumanlararo sudida hal qilinadi.
9.5 Ushbu kredit shartnomasi asosida ajratilgan kreditni/uning bir qismini undirish haqida sudning hal qiluv qarori qabul qilingan taqdirda, sud xujjati qabul qilingan sanadan boshlab undirish belgilangan summaga nisbatan foiz/penya hisoblanmaydi.
9.6 Usbu sharnoma qoidalari amaldagi qonunchilikka, jumladan Adliya vazirligi tomonidan 2018-yil 2-iyulda 3030-son bilan roʻyxatga olingan “Bank xizmatlari isteʼmolchilari bilan oʻzaro munosabatlarni amalga oshirishda tijorat banklarining faoliyatiga qoʻyiladigan minimal talablar toʻgʻrisida”gi Nizom talablarida zid boʻlib qolgan taqdirda, amaldagi qonun xujjatlari va Nizom talablari ustun hisoblanadi va qoʻllanadi.

10. Fors-major holatlari
10.1 Taraflar ushbu shartnoma boʻyicha majburiyatlarning qisman yoki toʻliq bajarilmaganligi uchun, agar ushbu bajarilmaganlik shartnoma tuzilgandan keyin, Taraflar oldindan koʻra olishmagan, oqilona choralar bilan bartaraf etishi mumkin boʻlmagan favqulotda tusdagi hodisalar natijasida vujudga kelgan yengib boʻlmaydigan kuch holatlarining oqibatlari (zilzila, suv toshqini, yongʻin va boshqa tabiiy ofatlar) hisoblansa, javobgarlikdan ozod etiladi.
10.2 Yengib boʻlmaydigan kuch holatlariga asoslanadigan Taraf boshqa Tarafni bunday holatlar boshlanganligi toʻgʻrisida yozma ravishda zudlik bilan xabardor qilishi shart, shu bilan birga istalgan Tarafning talabiga koʻra holatlarning boshlanishi faktini tasdiqlovchi, tegishli organ tomonidan berilgan hujjat taqdim etilishi kerak.

11. Yakuniy qoidalar
11.1 Ushbu shartnoma Taraflar imzolangan kundan boshlab yuridik kuchga kiradi va barcha majburiyatlari toʻliq bajarilgunga qadar, xususan Qarz oluvchi tomonidan olingan kredit, hisoblangan foizlar va boshqa toʻlovlar toʻliq toʻlanguniga qadar amal qiladi.
11.2 Shartnoma shartlarini oʻzgartirish, uni amal qilish muddatini uzaytirish yoki muddatidan ilgari bekor qilish Taraflarning qoʻshimcha kelishuvi bilan yoki sud qaroriga asosan amalga oshiriladi. Shartnomaga barcha oʻzgartirishlar, qoʻshimchalar va ilovalar uning ajralmas qismi boʻlib hisoblanadi.
11.3 Mazkur shartnomada koʻzda tutilmagan, biroq u bilan bogʻliq boʻlgan barcha munosabatlar Oʻzbekiston Respublikasining amaldagi qonun hujjatlari bilan tartibga solinadi.
11.4 Taraflarning bank rekvizitlari, manzillari, turar joylari, fuqarolik pasporti va boshqa maʼlumotlari oʻzgargan hollarda uch (3) kalendar kun ichida bir-birlarini yozma ravishda xabardor qilishlari shart.
11.5  Qarzdorlikni undirish yuzasidan kelib chiqqan nizolarni sudgacha va sudda hal etish xarajatlari (davlat boji, pochta xarajati, huquqiy yordam uchun qilingan xarajatlar) va qarzdorlikni undirish boʻyicha qilingan boshqa xarajatlar qarz oluvchidan undiriladi (qarz oluvchi tomonidan qoplanadi).
11.6  Qarz oluvchining yashash manzili oʻzgarib, bu oʻzgarish haqida Qarz oluvchi Bankni yozma ravishda xabardor qilmagan boʻlsa, Bank tomonidan ushbu shartnoma asosida Qarz oluvchining yashash manziliga xabarnoma, ogohlantirish xatlari (talabnomalar) pochta orqali yuborilganida, ogohlantirish xatlari (talabnomalar) pochta orqali Bankka qaytib kelsa yoki Qarz oluvchi pochta orqali yuborilgan ogohlantirish xatlari (talabnomalar)ni olishdan bosh tortsa, ushbu ogohlantirish xatlari (talabnomalar) Qarz oluvchiga topshirilgan deb hisoblanadi.
11.7  Ushbu shartnoma Taraflarning har biri uchun bir xil yuridik kuchga ega boʻlgan 
2 (ikki) nusxada tuzildi. Bir nusxasi Bankda saqlanadi, ikkinchi nusxasi Qarz oluvchiga berildi.

12. Tomonlarning rekvizitlari va imzolari:

	[bookmark: _Hlk181290786]“Bank”
	Qarz oluvchi

	“Poytaxt Bank” AJ Amaliyot boshqarmasi
Toshkent shahar, Chilonzor tumani,
I.Karimov koʻchasi, 55-uy.
H\r:10301 000 9 000 01172 001 
MFO: 01172:
STIR: 207290120
e-mail _________________
tel: 71-214-20-00


	____________________(F.I.Sh)__________
Manzil: ____________shaxar, _______ tumani, ___________ MFY, ___________ mavzesi, ____-uy, _____-xonadon.)
Tugʻilgan yil sanasi: ____________________ 
Pasport: (seriya va raqami _______________ , ____________ viloyati, __________ shaxri IIB tomonidan _________-yilda berilgan.

Telefon:__________________

	[bookmark: _Hlk181290679]Amaliyot boshqarmasi boshligʻi ____________  _____   __ _  _(F.IS.H)_____

Bosh buxgalter: _________ ___(F.IS.H)___

Kredit inspektor:________ ___(F.IS.H)___
	




Qarzdor: __________ ___(F.I.SH)_____




(qarz oluvchi F.I.SH qisqartirilmagan holda, oʻz qoʻli bilan yoziladi)
Ushbu shartnomani oʻqidim, shartnomadagi boʻlim va bandlar hamda undagi soʻzlarning mazmuni, mohiyati aniq va tushunarli boʻlganligi uchun mazkur shartnomani imzolayman va uni soʻzsiz bajaraman. 
______________________________
(imzo
Bank Oʻzbekiston Respublikasi Adliya vazirligi tomonidan 2018-yil 2-iyulda 3030-son bilan roʻyxatga olingan “Bank xizmatlari isteʼmolchilari bilan oʻzaro munosabatlarni amalga oshirishda tijorat banklarining faoliyatiga qoʻyiladigan minimal talablar toʻgʻrisida”gi Nizom talablarida belgilangan barcha huquq va majburiyatlarim bilan meni toʻliq tanishtirdi.
